
BOLA PARVARISHIDA HAMSHIRANING O'RNI 

 

Raximova Otikaxon 

Marg'ilon Abu Ali ibn Sino nomidagi Jamoat  

salomatligi tibbiyot texnikumi o'qituvchisi 

 

Annotatsiya: Ushbu maqolada hamshiraning bola parvarishidagi o'rni ahamiyati, 

bola tug'ilgandan keyin bajaradigan ishlari tahlil qilingan. 

Kalit so'zlar: Gipogalaktiya, Koxer, vaksina, funksional, regulyatsiya. 

 

Yangi tug‘ilgan bolalar-chaqaloqlar gavda tuzilishi va funksional hususiyatlari 

bilan kattaroq bolalardan va katta yoshli kishilardan farq qiladi. Yangi tug‘ilgan 

bolalarda ko‘p organ va sistemalar jumladan markaziy nerv sistemasining taraqqiyoti 

tugamagan bo‘ladi. Yangi tug‘ilgan bola organizmining to‘qimalari sersuv funksional 

jihatdan to‘la yetilmagan, oson jarohatlanadigan, noqulay ta’sirlarga chidamsiz bo‘ladi. 

Ayniqsa chala tug‘ilgan bolalarda termo regulyatsiya takomillashmagan. Oy kuni yetib 

tug‘ilgan chaqaloqning belgilari: 

1. Bo‘yi o‘rtacha 50 sm (48–57 smgacha) vazni 3200–3400 gr (2600–5000 

gr gacha). 

2. Yetilgan homilaning ko‘krak qafasi qavariq, kindik halqasi to‘sh 

suyagining xanjarsimon o‘sig‘i bilan qov o‘rtasida bo‘ladi. 

3. Yetilib tug‘ilgan bolaning terisi och pushti rang, teri osti yog‘ qatlami 

yaxshi rivojlangan, terisida pishloqsimon surtmasi bor, boshidagi sochi 2 sm ga etadi, 

tirnoqlari barmoqlarining uchlaridan oshib turadi. 

4. Quloq va burun tog‘aylari elastik 

5. O‘g‘il bolalarning moyaklari yorg‘oqqa tushgan, qiz bolalarning katta 

jinsiy lablari kichik jinsiy lablarni va klitorni berkitib turadi. 

6. Yetilib tug‘ilgan bola aktiv, harakat qiladi, baralla chinqiradi, yetilgan 

bolalar 37–42 haftalik muddatda tug‘iladi. 

Homila tug‘ilgach uning og‘zidagi shilimshiq elektrootsos yoki rezina baloncha 

yordamida so‘rib olinadi. Sog‘lom boladan agressiv va uzoq vaqt nafas yo‘llaridan 

shilliqni so‘rish bir tekis nafas olishni boshlanishini kechiktirishi va uzoq 

bronxospazmga olib kelishini unutmaslik kerak. Kindikni kesish tug‘ilgandan keyin bir 

daqiqa o‘tgach yoki pulsasiya to‘xtagach amalga oshiriladi. Kindik halqasidan 10–15 

sm masofadan Koxer qisqichi qo‘yiladi, ikkinchisi 2 sm yuqorida qo‘yiladi, qisqichlar 

orasidagi kindik 96 % spirt bilan artilib, qaychilar yordamida kesiladi. Onaga bola jinsi 

ma’lum qilinadi. Ikkilamchi ishlov berishda kindik halqasidan 2–3 sm qochirib kindik 

kesilib, Rogavin skobkasi qo‘yiladi yoki uchburchak shakldagi salfetka bilan bog‘lanadi. 

Kindik cho‘ltog‘i 5% kaliy permanganat bilan artilib, ustiga doka bog‘lab qo‘yiladi. 

Kindik yarasi parvarishi tozalikka rioya qilgan holda qurituvchi moddalardan 

foydalanmasdan ochiq usulda olib boriladi. 

Yangi tug‘ilgan sog‘lom chaqaloqlar parvarishi – chaqaloqni tug‘ilgan zahoti 

issiqlik yo‘qotilishini oldini olib, issiqlik zanjiri tamoyillariga amal qilgan holda tezda 

artib quritiladi va ona qorniga qo‘yiladi. Onasi bilan birga issiq ko‘rpa (odeyal) bilan 

yopiladi, boshiga qalpoqcha kiydiriladi. Bolaning sovuq qotishiga, sababsiz onasidan 

ajratilishiga yo‘l qo‘ymaslik kerak. Teri – teri bevosita aloqasi – bolani ona terisi bilan 

bevosita aloqasi uchun ko‘kraklari orasiga yotqiziladi va issiqlikni saqlash uchun ona – 

bola birga ko‘rpaga o‘raladi. Bu usul sianoz va asab buzilishlari belgilari aks etmagan, 

bir tekis nafas olayotgan bolalar uchun mos keladi. 

Chaqaloqni birinchi ikki soat davomida teri – teriga aloqa o‘tkazil gandan so‘ng 

(antropometriya, tana haroratini o‘lchash, gonoblenoreyani oldini olish uchun 

ko‘zlariga, qizlarni jinsiy a’zolarini 1% li eritromisin, u bo‘lmasa 1% tetrasiklin 

malhami bilan ishlov beriladi. Bolaga yaktakcha yoki ko‘ylakcha kiydirish kerak, 

chunki qattiq yo‘rgaklash diafragma harakatiga qarshilik qiladi, to‘satdan o‘lim 

sindromi xavfini oshiradi, issiqlikni saqlashga yordam bermaydi, asab – mushak 

kordinatsiyasini buzadi, qon aylanishini buzadi. 

Chaqaloq bilagiga qo‘yidagi ma’lumotlar yozilgan kleyonka bilakuzuk taqiladi: 

unga onasinig ismi, familiyasi va otasining ismi, tug‘ilgan kuni va soati, jinsi, tana 

og‘irligi, bo‘yi, onasining tug‘ruq tarixi raqami va chaqaloq raqami yoziladi. 

Barcha chaqaloqlarni birlamchi ko‘rikdan Ballar shkalasi bo‘yicha yetilganlik 

darajasini aniqlash maqsadida baholash va ma’lumotlarni chaqaloqlar rivojlanish 

tarixiga yozib qo‘yish kerak. Bola ahvolini aniq lash uchun tug‘ilgandan keyin bir va 

besh daqiqalarida Apgar shkalasi bilan baholanadi. Perinatal davrda hamshiralik 

parvarishi mavzusiga qaralsin. 

Chaqaloqlarni emlash. Chaqaloqlarni emlash 0132-02 sonli SanPiNda 

tasdiqlangan Milliy profilaktik emlash kalendariga qat’iy asoslangan holda o‘tkaziladi. 

emlash kalendari buzilgan bolalarni emlash. Agar bola ba’zi bir sabablarga ko‘ra, 

24 soat ichida emlanmagan bo‘lsa, emlashga qarshi asosli ko‘rsatma bo‘lmagan 

hollarda, milliy profilaktik emlashga asos lanib emlashni davom ettirish uchun, bola 

tug‘ruqxonadan (bo‘lim dan) chiqarilayotganda yoki 29 kun ichida emlanishi kerak. 

Agar bola uy sharoitida bo‘lsa, uni ham tug‘ruqxonada (bo‘limda) 29 kun ichida 

emlash kerak. Uyda bolalarni emlash man qilinadi. silga qarshi emlash (BsJ). Yuborish 

joyi: BSJ vaksinasi chap yelka ning tashqi yuzasi, yuqori va o‘rta qismi chegarasiga teri 

orasiga yuboriladi. 

Terining tashqi qavatiga ninaning qisman yuqoriga qilib kirgiziladi. Nina teri 

ichiga kirganligiga ishonch hosil qilish uchun avval vaksinani ozgina qismi yuboriladi, 

so‘ngra esa dozani hammasi kiritiladi. Yuborish texnikasi to‘g‘ri bajarilgan bo‘lsa, oq 

rangda papula hosil bo‘ladi, u 15–20 daqiqadan keyin yo‘qoladi. 

Yuborish texnikasi: vaksinani bevosita ishlatishdan oldin, quruq vak sinaga 0,9% 

li natriy xlor eritmasini qo‘shish orqali eritib tayyorlanadi. Erituvchi tiniq, rangsiz va 

qo‘shimchalarsiz bo‘lishi kerak, 0,5 ml doza BSJ olish uchun vaksinali ampulaga 

maxsus steril shpris bilan 2 ml fiziologik eritma solinadi. Bir daqiqa davomida bunda 

bir tekis aralashma hosil bo‘lishi kerak. Emlash o‘z-o‘zini parchalovchi shpris bilan 

o‘tkaziladi, emlash dozasi 0,1 ml hajimda 0,05 mg. eritilgandan 6 soat o‘tgach 

ishlatilgan vaksinaning qoldig‘i bo‘lgan flakon yo‘q qilinishi kerak. 

Emlashga qarshi ko‘rsatma: 

– bolaning vazni 1800 gm dan kam; 

– og‘ir bosh miya jarohati;– OVI (VICh) infektsiyasi. 

Chaqaloqlarni parvarish qilish. Chaqaloqlar parvarishida ularning rivojlanishi 

uchun qulay sharoit tug‘dirishga yordam berishi kerak. Chaqaloqlarni tashqi 

muhitning noqulay ta’siridan, ayniqsa infektsiyadan saqlash parvarishning asosiy 

qoidalaridan hisoblanadi. 

Chaqaloqlar parvarishi tegishli tayyorgarlikdan o‘tgan meditsina ham shiralariga 

topshiriladi; kichik tug‘ruq komplekslarida (tug‘ruq bo‘limlarida) chaqaloqlarni 

akusher parvarish qiladi. Texnik xodimlar yangi tug‘ilgan chaqaloqlarni parvarish 

qilishga qo‘yilmaydi, farroshlarga tozalash va boshqa turli yordamchi ishlar ruxsat 

etiladi. 

Xodimlar navbatchilikka kelgach, qo‘llarini tirsagigacha cho‘tkada sovunlab 

obdon yuvadi, so‘ngra dezinfektsiya qiladi (spirt, 2,4% S-4 eritmasi vodorod peroksidi 

va chumoli kislotasi aralashmasi – pervo mur, xlorgeks edin biglyukonat, degmisin, 

yodopiron va boshqalar). Har bir chaqaloqni yo‘r gaklashdan oldin xodim qo‘llarini 

yuvadi va dezinfektsiyalovchi eritma bilan artadi. 

Tug‘ruq bo‘limidan chaqaloqlar palatasiga keltirilgan chaqaloqqa isitilgan ko‘ylak 

kiygiziladi, karavotchaga yotqiziladi va ahvoli diqqat bilan kuzatiladi. Chaqaloq qusishi, 

nafas olishi buzilishi (sianoz), kindigi qonashi mumkinligini esda tutmoq kerak. 

Chaqaloqlar parvarishining zamonaviy usullari. Jahon sog‘liqni saqlash tashkiloti 

mezonlariga mos ravishda chaqaloqni tug‘ilgan zahotiyoq tanadan issiqlikni 

yo‘qotmaslik uchun issiqlik zanjiri tamoyiliga amal qilgan holda tezda artib quritiladi 

va ona qorniga yotqiziladi. Onasi bilan birga issiq ko‘rpa (adyol) yopiladi, boshiga 

qalpoqcha kiydiriladi. Chaqaloqni sovqotishiga yo‘l qo‘ymaslik kerak. Chaqaloqda 

emishga tayyorlashning birinchi belgilari (birdaniga tez nafas olishi, so‘rish 

harakatlari, ko‘krakni qidirish) paydo bo‘lgach, 30–60 daqiqa davomida ko‘krakdan 

emizish mumkin. 

Bevosita teri-teri aloqasi – chaqaloqni ona terisi bilan bevosita aloqasi uchun 

ko‘kraklar orasiga yotqiziladi va issiqlikni saqlash uchun ona-bola ko‘rpa bilan o‘raladi. 

Bu usulni sog‘lom tug‘ilgan cha qaloqlarda amalga oshiriladi. Agarda teri ranglarida 

sianoz bo‘lsa, asab buzilishlari aks etsa, nafas olish notekis bo‘lsa bu usul 

qo‘llanilmaydi. 

Bevosita teri-teri aloqasi, «issiqlik zanjiri» asosiy tamoyillariga rioya qilgan holda, 

chaqaloq tug‘ruq zalida bo‘lishi davrida davom etadi. 

Agar chaqaloq tug‘ilganda gipotermiya holatida bo‘lsa, uni isitish juda qiyin 

bo‘ladi. Ularni issiqda, kuvez yoki maxsus isitgich apparatlarida saqlashga to‘g‘ri 

keladi. 

Sog‘lom chaqaloqlarda nafas yo‘llaridan uzoq vaqt shilimshiq modda ni so‘rib 

olish uning bir tekis nafas olishiga to‘sqinlik qilishi va bronxo spazmga olib kelishi 

mumkin. Shuning uchun og‘iz bo‘shlig‘ini tozalashda bir marotaba ishlatiladigan 

balloncha yoki maxsus yumshoq so‘ruvchi kateterdan foydalanish yaxshiroq. Kateter 

bolaning og‘ziga 3 sm gacha kiritilishi kerak, avval og‘iz, keyin burun tozalanadi. 

Muolaja 5 sekunddan oshmasligi kerak. 

Kindikni qisish – tug‘ilgandan taxminan bir daqiqa o‘tgach, kindik pulsatsiyasi 

to‘xtagach amalga oshiriladi. Kindik yarasi parvarishi tozalikka rioya qilingan holda, 

qurituvchi moddalardan foydalanmasdan, ochiq usulda olib boriladi. 

Chaqaloqlarni emizish. Chaqaloqlar uchun normal ovqat ― ona sutidir. Bola 

emizib boqilgandagina tamomila to‘g‘ri o‘sadi va yetiladi. Emizib boqilayotgan bolalar 

o‘rtasida kasallanish va o‘lim sun’iy boqilay otgan bolalarga nisbatan bir necha marta 

kam uchraydi. 

Shuning uchun meditsina xodimlari emizishning ahamiyatini ayol larga 

tushuntiradilar va har bir ona o‘z bolasini emizishi uchun barcha chorani ko‘radilar. 

Bu vazifa ancha oson hal etiladi, chunki tuqqan ayollarning aksariyati (80–90%) 

o‘z bolalarini ayniqsa dastlabki hafta va oylarda emiza oladi. Ko‘krak suti bilan boqish 

muvaffaqiyati emizish qoidalari va texnikasiga rioya qilishga ko‘p jihatdan bog‘liq. 

Yetilib tug‘ilgan chaqaloqlar odatda tug‘ruqdan keyin ko‘p o‘tmay birinchi marta 

emiziladi. Chala tug‘ilgan chaqaloqlarda boshqa asoratlar bo‘lmasa 30–60 daqiqa 

ichida emizilishi kerak. 

Yetilib tug‘ilgan chaqaloqlar sutkada 6 marta, har 3 soatda emiziladi, kechasi 6 

soat emizmay tanaffus qilinadi. 

Emizishda chaqaloqqa infektsiya yuqmasligi uchun quyidagi qoidalarga rioya 

qilinadi. 

1. Tomchilar orqali yuqadigan infektsiyalarning oldini olish uchun ona 

emizgan vaqtda og‘iz-burniga niqob tutadi. 

2. Tuqqan ayol har gal bola emizishdan oldin qo‘llarini iliq suvda sovunlab 

yuvadi. 

3. Har gal bola emizishdan oldin emchak uchlari qaynagan suvga yuviladi. 

Chaqaloqni emizgan vaqtda onaning yotgan o‘rniga maxsus yo‘rgak solinib, bola 

shu yo‘rgakka yotqizaladi. 

Tug‘ruqdan keyingi dastlabki kunlarda sut hali kam bo‘ladi, shuningdek sut 

sekretsiyasi susayganligi (gipogalaktiya) qayd qilinadi, faqat o‘sha kunlari ikkinchi 

emchakni ham solish mumkin. Har bir emizish 15–20 daqiqa davom etadi, yaxshi 

emadigan bola zarur miqdordagi sutning qariyib yarmini dastlabki 5 daqiqada so‘rib 

oladi. Har bir emizishda ko‘krak bezi sutdan batamom bo‘shashi kerak. Sut bezlari 

chala bo‘shaganda sut kam ishlanadigan bo‘lib qolishi mumkin. 

Bola emizishdan keyin ko‘krakda qolgan sutni qo‘lda sog‘ish yoki qaynatilgan 

sutso‘rg‘ich bilan tortib olish zarur. 

Emchak uchi yassi va ichiga tortilgan bo‘lsa, shuningdek yorilganda rezina 

so‘rg‘ichli shisha nakladka orqali emizish tavsiya etiladi. 

Onada sut ishlab chiqarilishi bola qancha sut emishi, ko‘krakni to‘g‘ri tutilishiga 

bog‘liq; bola qancha ko‘p sut emsa, shuncha ko‘p sut ishlab chiqariladi. Agar bolaga 

ko‘krak suti o‘rnini bosuvchi suv yoki glyukoza berilgan bo‘lsa, u holda bola kam emadi 

va sut kam ishlab chiqarilishiga olib keladi. Bu holat keyinchalik onada «juda kam sut» 

ishlab chiqarilishiga olib keladi. Bu esa bolani yetarli oziqlanmasligi va laktatsiyani 

kamayishiga olib keladi. 

